
[bookmark: Innstilling]Innstilling frå administrasjonssjefen
Lom kommune tek gjennomføringsplanen for landbruk i 2022 til orientering. 

Slutt på innstilling
[bookmark: Start]Saksutgreiing
Lom og Skjåk landbrukskontor har utarbeidd ein gjennomføringsplan for tiltak i landbruket i 2022, som skal sjåast i samanheng med Lom kommune sin gjennomføringsplan på næring- og tilflyttingsarbeid 2022. Administrasjonssjefen vurderer det som hensiktsmessig å innarbeide tiltaka på landbruksområdet i gjennomføringsplanen på næring da ein får utnytta dei moglegheitene som ligg i skjeringspunktet mot andre bransjar på ein betre måte, og synleggjort aktivitetar retta mot landbruk. Det vil vere mange fordelar å hente ved å styrke samarbeidet mellom næring og landbruk, og det å sjå desse to planane i samanheng er eit viktig ledd i å fasilitere dette samarbeidet. Dette er noko vi vil bygge vidare på i 2022. 
Lom og Skjåk samarbeider om tenesteområdet landbruk, og landbrukskontoret må derfor styre etter planverk i begge kommunane. Ved utarbeiding av gjennomføringsplanen for landbruk er det mål og strategiar i kommuneplanens samfunnsdel, samt økonomi- og handlingsplan i kommunane som ligg til grunn. I tillegg vart det hausten 2021 gjennomført ei spørjeundersøking til næringsutøvarar innan landbruk som gav innsikt i kva næringa sjølv meiner er viktige oppgåver for landbrukskontoret, og denne underbygger tiltaka i planen. I 2022 vil landbrukskontoret innleie eit strategiarbeid for landbruket i Lom og Skjåk med mål om å lage eit meir konkret og langsiktig styringsverktøy både for administrasjon og politikarar.    
Landbruksforvaltninga i kommunane har ansvar for å utføre lovpålagte oppgåver, og ein stor del av ressursane på landbrukskontoret går med til denne type oppgåver. Det gjeld mellom anna behandling av sakar etter jord- og konsesjonslov, behandling av søknadar innanfor ulike tilskotsordningar i landbruket (t.d. produksjonstilskot, regionale miljøtilskot, tilskot til sjukdomsavløysing, tilskot til spesielle miljøtiltak i landbruket), ajourhald av AR5 kartgrunnlag og landbruksregister, matrikkelføring og behandling av søknadar til kommunale næringsfond. I 2022 har kontoret to hovudsatsingsområde knytt til forvaltningsoppgåver. Det eine området som kontoret vil bruke ekstra ressursar på i 2022 er å integrere saksbehandlingsrutinar og retningslinjer i kvalitetssystemet Compilo. Samtidig vil det vere av høg prioritet å gjennomføre opplæringstiltak for tilsette for å sikre at kontoret har oppdatert kunnskap om aktuelle lovverk som t.d. kommunelov og forvaltningslov, samt særlovverk i landbruket. 
I tillegg til dei lovpålagte oppgåvene skal landbrukskontoret følgje opp tiltak som er forankra i planverket i kommunane. Lom kommune har eit overordna mål om å oppretthalde landbruket som sysselsettar og berebjelke i kommunen, og auke interesse og oppslutning om vidareføring av tradisjonane Lom har i næringa og samtidig ivareta jordvernet. Ei av hovudutfordringane for landbruksnæringa er det store investeringsbehovet knytt til nye dyrevelferdskrav for storfe. I Lom er andelen båsfjøs høg og besetningane forholdsvis små. Omlegging til lausdrift innan 2034 vil for mange innebere store investeringar i driftsapparatet, og i ei tid der kostnadane på straum, gjødsel og byggjevarer aukar, er likviditeten ei utfordring, og det blir krevjande å få til lønnsemd ved ei eventuell investering i driftsbygningen. Det er planlagt innført fleire nye dyrevelferdskrav i 2024 som for mange krev tilpassingar i driftsbygningen, samtidig som det ein del stader vil vere eit generelt behov for å oppgradera bygningar til dagens HMS-standardar. Det inneber at mange vil ta ei avgjerd om vidare drift i løpet av dei komande åra. Gjennom prosjektet "laus ku og framtidstru" har landbrukskontoret med samarbeidspartnarar forsøkt å adressere desse utfordringane. Pandemien har prega store delar av prosjektperioden, og den har dessverre forhindra oss i å gjennomføre ein del av dei tiltaka vi hadde planlagt. Interessa har likevel vore stor, og vi ønsker å vidareføre aktivitetar ut 2022 i samsvar med prosjektplanen. Prosjektet har som mål å oppretthalde talet på produsentar og produksjonsvolum, og er dermed direkte retta mot det overordna målet i kommuneplanens samfunnsdel. 
Skal ein greie å oppretthalde landbruket som sysselsettar og berebjelke i kommunen er ein avhengig av å rekruttere nye produsentar. Gjennomsnittsalderen blant aktive gardbrukarar er høg, og generelt i landbruksnæringa er det utfordrande å rekruttere inn dei unge. Landbrukskontoret har fått løyvd midlar til å gjennomføre rekrutteringstiltak i landbruket i 2022, og vil i samarbeid med faglaga og næringa arrangere avløysarkurs for ungdom, og etablere eit nettverk for landbruksungdom i Lom og Skjåk. I tillegg vil ein sjå nærare på eit eventuelt samarbeid med ungdomsskolane og moglegheitene for å gjennomføre aktivitetar i undervisningsopplegget knytt til landbruk. Rekrutteringstiltaka skal bidra til å synleggjere landbruk i lokalsamfunnet, og bygge opp under eit positivt omdømme. 
Kommunane har løyvd midlar til prosjektet "berekraftig sameksistens mellom sau og jerv i utmark" som er tenkt gjennomført i perioden 2022-2025. Rovviltproblematikken er ein trussel for beitenæringa, og målet med dette prosjektet er å finne gode tiltak som kan bidra til å redusere konfliktnivået mellom rovdyr og beitedyr. Prosjektet skal ha som fokus å gjera det mogleg å ha sau og jerv innanfor same beiteområde. Det er heilt naudsynt å sette i verk tiltak som bidreg til å oppretthalde beitenæringa og som legg til rette for full utnytting av utmarksressursane i Lom og Skjåk. 
Bondens nettverk er eit tiltak som fleire kommunar i Innlandet allereie har etablert, og som har vist seg å vere svært nyttig for å forebygge psykisk uhelse i landbruket. Utfordringane knytt til lønnsemd i landbruket aukar stadig i omfang, og unge som overtek gard har ofte betydeleg gjeld allereie frå tidleg fase av drifta. Færre aktive gardbrukar gjev mindre produsentmiljø og lengre avstand mellom produsentane. Det er viktig at gardbrukarane veit kor dei kan søke hjelp dersom problema blir for store, og at det finst eit sikkerheitsnett dersom ulykka rammar. I dei nettverka som allereie er etablert er landbrukskontoret koordinator for nettverket, og erfaringane tilseier at dette er eit fornuftig grep for å ivareta kontinuiteten i nettverket. Lom og Skjåk landbrukskontor ønsker å etablere Bondens nettverk i Lom og Skjåk, og har allereie innleia et samarbeid med HMS-avdelinga i Norsk Landbruksrådgjeving Innlandet som har mykje erfaring på området og bidreg med rettleiing i oppstartsfasen. Det vil vere naturleg for eit slikt nettverk å knytte til seg alle aktørar som jobbar i nettverket rundt gardbrukaren, i tillegg til psykisk helseteneste i kommunane, NAV, og andre som kan vere med å bidra inn i nettverket. 
Landbrukets klimaplan som vart vedteke i 2020 viser korleis eit samla jordbruk gjennom åtte satsingsområde skal nå målet om å kutte klimagassutslepp og auke opptaket av karbon i jord frå 2021 til 2030. Fleire av tiltaka som er nemnt i planen skal gjennomførast på gardsnivå, noko som mellom anna krev auka kunnskap hos gardbrukarane. Landbrukskontoret vil i fyrste omgang sjå på korleis ein kan bidra med informasjon ut til gardbrukarane om klima- og miljøtiltak, og dette finst det eigne støtteordningar til. Det vil vere hensiktsmessig etter kvart å sette desse tiltaka inn i ein større samanheng, og eitt av alternativa vi vil sjå på vidare er å utarbeide ein heilskapleg strategi for berekraftig utvikling av landbruket i Lom og Skjåk, der klima og miljø vil vere viktige satsingsområde. 

Vurdering
Gjennomføringsplanen er ikkje statisk, og det kan kome endringar i planen undervegs i gjennomføringa. Ein del av tiltaka som er lista i planen er avhengig av ekstern finansiering og dette gjev ein viss uføreseielegheit. Dersom noko upårekna skjer slik at arbeidsmengda knytt til dei lovpålagte oppgåvene aukar så vil landbrukskontoret prioritere å bruke ressursane på desse oppgåvene. Det må og vere ein viss fleksibilitet i planen for å kunne prioritere meir akutte oppgåver som t.d. oppfølging av rovviltproblematikk i beitesesongen.
Administrasjonssjefen presiserer at evaluering av vertskommunesamarbeidet om felles landbrukskontor for Lom og Skjåk blir lagt fram i eiga sak til kommunestyret i Lom kommune. 

